
TURIZM SALOHIYATINI 
RIVOJLANTIRISHDA BOJXONA 
XIZMATLARINI RAQAMLASHTIRISHNING 
NAZARIY-METODOLOGIK ASOSLARI

Ergashev Qobiljon Ernazarovich 
Iqtisodiyot fanlari boʻyicha falsafa doktori (PhD), 
Bojxona instituti “Bojxona nazorati” kafedrasi dotsenti 
ORCID: 0009-0005-9940-7939

Annotatsiya. Turizm salohiyatini rivojlantirishda bojxona xizmatlarini raqamlashtirishning nazariy-
metodologik asoslari tadqiq etilgan. Jahon va mahalliy olimlarning “turizm salohiyati” hamda “bojxona 
xizmatlari” tushunchalariga oid yondashuvlari qiyosiy tahlil qilinib, mavjud ilmiy bo‘shliqlar aniqlangan. 
Tadqiqotda tizimli, institutsional, raqamlashtirish va xavflarni boshqarishga asoslangan yondashuvlar, 
shuningdek, tranzaksion xarajatlar nazariyasi hamda gravitatsion ekonometrik modellardan foydalanilgan. 
Olingan natijalar asosida davlat tomonidan tartibga solish, xavflarni masofadan profillash va raqamli 
texnologiyalar integratsiyasini qamrab oluvchi mualliflik ta’rifi ishlab chiqilgan.

Kalit so‘zlar: turizm salohiyati, bojxona xizmatlari, raqamlashtirish, tranzaksion xarajatlar, xavflarni 
boshqarish tizimi, “yashil yo‘lak”, API/PNR, yagona darcha, SAFE standartlari.

Аннотация. Исследованы теоретико-методологические основы цифровизации таможенных 
услуг в развитии туристского потенциала. Проведён сравнительный анализ подходов зарубежных и 
отечественных учёных к понятиям «туристский потенциал» и «таможенные услуги», выявлены 
существующие научные пробелы. В исследовании использованы системный, институциональный, 
цифровой и риск-ориентированный подходы, а также теория трансакционных издержек и гравитационные 
эконометрические модели. По результатам анализа предложено авторское определение, охватывающее 
государственное регулирование, дистанционное профилирование рисков и интеграцию цифровых 
технологий.

Ключевые слова: туристский потенциал, таможенные услуги, цифровизация, трансакционные 
издержки, система управления рисками, «зелёный коридор», API/PNR, единое окно, стандарты SAFE.

Abstract. The theoretical and methodological foundations of digitalizing customs services for the 
development of tourism potential are examined. A comparative analysis of the approaches proposed by 
international and domestic scholars to the concepts of “tourism potential” and “customs services” is 
conducted, and existing research gaps are identified. The study applies systemic, institutional, digitalization, 
and risk-based approaches, together with transaction cost theory and gravity econometric models. Based on 
the findings, an original authorial definition is proposed that incorporates government regulation, remote risk 
profiling, and the integration of digital technologies.

Keywords: tourism potential, customs services, digitalization, transaction costs, risk management system, 
green channel, API/PNR, single window, SAFE Framework.

K I R I S H
Zamonaviy jahon iqtisodiyotida xalqaro turizm yalpi ichki mahsulotning eng tez tiklanuvchi hamda eng 

yuqori multiplikativ samaraga ega tarmoqlaridan biriga aylandi. Jahon Iqtisodiy Forumining hisobotlariga 
ko‘ra, 2025-yilda global xalqaro sayyohlik tashriflari soni 1,52 milliard nafarga yetdi va ushbu o‘sishning 
asosiy harakatlantiruvchi omillari sifatida bojxona xizmatlarining raqamlashtirilishi, viza tartib-taomillarining 
soddalashtirilishi hamda havo transporti xizmatlari sifatining oshirilgani qayd etilgan [1]. Ayni paytda xalqaro 
amaliyot shuni ko‘rsatadiki, chegara rasmiylashtiruvi jarayonlarining murakkabligi sayyohlik xizmatlari 
tannarxining sezilarli qismini tashkil etadi.

Jahon bojxona tashkilotining 2025–2028-yillarga mo‘ljallangan Strategik rejasida “ma’lumotlarga 
asoslangan bojxona xizmatlari” tizimiga o‘tish orqali turistik va savdo oqimlarini jadallashtirish asosiy ustuvor 
vazifa sifatida belgilangan [2]. Yevropa Ittifoqining 2025-yil oktabr oyida to‘liq ishga tushirilgan “Raqamli 
chegara” (Entry/Exit System) tizimi ham ayni shu maqsadga — sayohatni barcha uchun yanada qulay va 
xavfsiz qilishga qaratilgan. Ushbu jarayonlar bojxona nazoratining “jismoniy to‘siq” paradigmasidan “raqamli 
xizmat” paradigmasiga bosqichma-bosqich o‘tayotganini ko‘rsatadi.

M A V Z U G A  O I D  A D A B I Y O T L A R  S H A R H I
“Turizm salohiyati” va “bojxona xizmati” tushunchalarining o‘zaro bog‘liqligi ilmiy adabiyotlarda turlicha 

talqin qilinadi. Ushbu bog‘liqlikni o‘rganish tarixan uchta ketma-ket paradigma asosida rivojlangan: chegara 
“to‘siq” sifatida, chegara “tranzit yo‘lak” sifatida hamda chegara “jozibadorlik markazi” sifatida.

Dallen Timoti chegarani sayyohlar uchun tranzaksion xarajatlarni oshiruvchi asosiy omil sifatida ta’riflaydi. 
Uning ta’kidlashicha, bojxona postlaridagi qat’iy tekshiruvlar va viza olish jarayonidagi murakkabliklar 
sayyohlarda psixologik hamda moliyaviy xarajatlarni oshirib, turistik talab elastikligini sezilarli darajada 
pasaytiradi [4]. X. Van Xoutum va uning hammualliflari globallashuv sharoitida chegaraning “demateriallashuvi” 
konsepsiyasini ilgari surib, bojxona chegarasining jismoniy to‘siqdan yuridik-raqamli tushunchaga aylanishini 
asoslaydilar [5]. A. Gelbman esa eng zamonaviy yondashuvni taklif etib, chegaraning o‘zi turistik jozibadorlik 
obyektiga aylanishi mumkinligini asoslaydi [6].

Adabiyotlar tahlili quyidagi ilmiy jihatlarni aniqlash imkonini berdi: birinchidan, mavjud ta’riflarda bojxona 
xizmati asosan fiskal-nazorat funksiyasi doirasida talqin qilinib, uning turistik oqimni tezlashtiruvchi iqtisodiy 
katalizator sifatidagi roli yetarli darajada yoritilmagan; ikkinchidan, xavflarni masofadan profillash omili 
konseptual apparat tarkibida yetarli darajada aks ettirilmagan; uchinchidan, sun’iy intellekt va biometrik 
identifikatsiya texnologiyalarining institutsional o‘rni nazariy jihatdan yetarlicha asoslanmagan; to‘rtinchidan, 
turizm salohiyati va bojxona xizmatlari o‘rtasidagi bog‘liqlikni miqdoriy baholashga xizmat qiluvchi milliy 
metodikaning shakllanishi istiqbolli ilmiy yo‘nalishlardan biri hisoblanadi.

T A D Q I Q O T  M E T O D O L O G I YA S I
Tadqiqotda tizimli, institutsional, raqamlashtirish hamda xavflarni boshqarishga asoslangan yondashuvlar 

majmuidan foydalanilgan. Miqdoriy tahlilni amalga oshirishda tranzaksion xarajatlar nazariyasi, Keyns 
multiplikatori hamda gravitatsion ekonometrik modellardan foydalanilgan. Axborot bazasi sifatida Jahon 
bojxona tashkiloti, BMT Jahon Turizm Tashkiloti, Jahon Iqtisodiy Forumi, O‘zbekiston Respublikasi Statistika 
agentligi hamda Bojxona qo‘mitasining rasmiy ma’lumotlaridan foydalanilgan.

T A H L I L  V A  N A T I J A L A R
Turizmda bojxona xizmatlari tizimining tarkibiy elementlari. Tizimli yondashuv nuqtayi nazaridan turizm 

salohiyatini rivojlantirishda bojxona xizmatlari tizimi quyidagi o‘zaro bog‘liq elementlardan tashkil topgan deb 
qarash mumkin: yo‘lovchilar (sayyohlar) oqimi; axborot oqimi (API/PNR, elektron viza, elektron deklaratsiya); 
moliyaviy oqim (bojxona yig‘imlari, Tax-Free va Duty-Free tranzaksiyalari); xavflarni identifikatsiya qilish va 
profillash jarayonlari; chegara infratuzilmasi hamda raqamli platformalar.

Ushbu elementlarning barchasi o‘zaro bog‘liq bo‘lib, ulardan birortasidagi samarasizlik butun tizimning 
o‘tkazish qobiliyatiga salbiy ta’sir ko‘rsatadi.

Tranzaksion xarajatlar va multiplikator modeli. Neoinstitutsional iqtisodiyot nazariyasiga ko‘ra, 
sayyohning chegarada o‘tkazgan vaqti turistik xizmat tannarxini oshiruvchi “yashirin soliq” hisoblanadi. Bojxona 
jarayonlari soddalashtirilganda mintaqaga kiruvchi turistik kapital hajmi ortadi va bu multiplikativ o‘sishni 
ta’minlaydi (1):

			   ΔY = k ⋅ΔE									         (1)

bu yerda: ΔY — mintaqaviy daromadning umumiy o‘sishi; ΔE — bojxona jarayonlarining soddalashtirilishi 
natijasida turistlarning qo‘shimcha sarf-xarajatlari; k — turistik multiplikator koeffitsiyenti. Multiplikator 
quyidagicha hisoblanadi (2):

			   k=1/(1-MPC+MPM)	 							       (2)

bu yerda MPC — iste’molga bo‘lgan marjinal moyillik; MPM — importga bo‘lgan marjinal moyillik. Jahon 
Sayohat va Turizm Kengashi hisob-kitoblariga ko‘ra, rivojlanayotgan davlatlarda turistik multiplikator k = 1,5–
2,5 oralig‘ida tebranadi [18].

Ekonometrik model. Bojxona to‘siqlari va turistik oqim o‘rtasidagi bog‘liqlikni miqdoriy baholash uchun 
ko‘p omilli logarifmik regressiya modelidan foydalanish maqsadga muvofiqdir (3):

			   ln( TAt ) =β₀+ β₁ln(VOIt )- β₂ln(CCTt )+β₃ln(EXt )+εt					     (3)

bu yerda: TAₜ — t davrida mamlakatga kirib kelgan turistlar soni; VOIₜ — viza ochiqligi indeksi; CCTₜ — chegara 
bojxona postlarida o‘rtacha rasmiylashtiruv vaqti (daqiqa); EXₜ — ekzogen iqtisodiy omillar; εₜ — qoldiq. 
Modeldagi β₂ koeffitsiyenti oldidagi manfiy ishora bojxona rasmiylashtiruv vaqtining qisqarishi turistik oqimning 
elastiklik koeffitsiyenti miqdorida o‘sishini kafolatlashini bildiradi.

Mavjud ta’riflarning umumiy tahlili va kamchiliklari. O‘tkazilgan tahlil quyidagi xulosalarga kelish 
imkonini beradi. Umumiy jihatlar quyidagilardan iborat: barcha ta’riflar bojxona xizmatini davlat funksiyasi 
sifatida talqin qiladi; ko‘pchilik ta’riflarda nazorat va tekshiruv jihatlariga urg‘u beriladi; zamonaviy ta’riflargina 
raqamli texnologiyalarni qisman hisobga oladi. Kamchiliklar va bo‘shliqlar esa quyidagilardan iborat: turizm 
salohiyati bilan integratsiyaning yetarli darajada yoritilmaganligi; xizmat ko‘rsatish (servis) jihatining yetarli aks 
ettirilmaganligi; tranzaksion vaqt omilining konseptual apparatga kiritilmaganligi; xavflarni oldindan (masofadan) 
profillash tamoyilining yetarli darajada yoritilmaganligi; sun’iy intellekt va biometrik identifikatsiyaning nazariy 
jihatdan yetarlicha asoslanmaganligi.

Xalqaro standartlarning O‘zbekistonda joriy etilish darajasi. Turizmda bojxona xizmatlarini tartibga 
soluvchi xalqaro-huquqiy me’yorlar va ularning milliy amaliyotdagi holati 1-jadvalda tizimlashtirilgan.

1-jadval
Turizmda bojxona xizmatlariga oid xalqaro standartlar va ularning O‘zbekistonda joriy etilish darajasi1

Standart / hujjat Asosiy talab Kutilayotgan samara Joriy etilish darajasi

Yangilangan Kioto konvensiyasi, 
Maxsus “J” ilovasi

Ikki yo‘lakli tizim, og‘zaki 
deklaratsiyalash, de minimis 

me’yorlari

Rasmiylashtiruv vaqtining 
qisqarishi Qisman

ICAO 9-ilovasi (Annex 9) Aeroportda nazorat vaqtining 45 
daqiqadan oshmasligi O‘tkazish qobiliyatining oshishi To‘liq

WCO SAFE standartlari tizimi Xavflarni avtomatlashtirilgan profillash, 
tanlovchanlik tamoyili

Jismoniy ko‘rik ulushining 3–5 
% gacha qisqarishi Qisman

API/PNR (WCO–IATA–ICAO) Yo‘lovchilar to‘g‘risidagi ma’lumotlarni 
parvozdan oldin uzatish

O‘tkazish qobiliyatining 30–40 
% ga oshishi Boshlang‘ich

UN/CEFACT 33-tavsiyasi “Bir marta taqdim etish” — yagona 
darcha

Tranzaksion vaqtning 70–80 % 
ga qisqarishi Boshlang‘ich

ICAO Doc 9303 va e-Gates Biometrik identifikatsiya, elektron 
darvozalar

O‘tish vaqtining 12–20 
soniyagacha qisqarishi Boshlang‘ich

Istanbul konvensiyasi (ATA karneti) Vaqtincha olib kirishning xalqaro 
kafolati Avtoturizm oqimining o‘sishi To‘liq

1-jadval ma’lumotlari shuni ko‘rsatadiki, O‘zbekistonda xalqaro standartlarning huquqiy ratifikatsiyasi 
asosan yakunlangan bo‘lsa-da, ularni texnologik jihatdan joriy etish, xususan, API/PNR hamda yagona darcha 
mexanizmlari bo‘yicha rivojlantirish imkoniyatlari mavjud.

Institutsional liberallashuvning statistik natijalari. O‘zbekistonda 2018-yil 1-yanvardan xalqaro 
aeroportlarda “yashil” va “qizil” yo‘laklar tizimi joriy etildi. Amaliy ma’lumotlarga ko‘ra, mazkur tizim sayyohlarning 
Toshkent xalqaro aeroportida bojxona nazoratidan o‘tish vaqtini o‘rtacha 45 daqiqadan 10–15 daqiqagacha, 
ya’ni qariyb 70 foizga qisqartirdi. Bugungi kunda havo yo‘llari orqali kirib kelayotgan xorijiy sayyohlarning 

1	  Muallif ishlanmasi

qariyb 95 foizi hech qanday yozma deklaratsiyasiz “yashil yo‘lak” orqali harakatlanmoqda. Mazkur institutsional 
o‘zgarishlarning makroiqtisodiy natijalari 2-jadvalda keltirilgan.

2-jadval
O‘zbekistonda bojxona-viza tartiblari liberallashuvi va turizm ko‘rsatkichlari dinamikasi2

Yil Xorijiy sayyohlar 
soni, mln nafar

Turizm xizmatlari 
eksporti, mlrd AQSH 

doll.

Vizasiz rejim joriy 
etilgan davlatlar

Bojxonadan o‘tish 
vaqti, daqiqa

2017 2,69 0,55 9 45–60
2018 5,30 1,04 45 15–20
2019 6,70 1,31 86 15–20
2023 6,60 2,14 90 10–15
2024 8,00 3,52 92 10–15
2025 11,00 dan ortiq 4,80 94 10–15

2-jadval ma’lumotlarining tahlili shuni ko‘rsatadiki, bojxona rasmiylashtiruvi vaqtining 2017-yildagi 45–60 
daqiqadan 2025-yilda 10–15 daqiqagacha qisqarishi bilan bir vaqtda xorijiy sayyohlar soni 4,1 barobar, turizm 
xizmatlari eksporti esa 8,7 barobar oshgan. Bu (3)-modeldagi β₂ koeffitsiyentining yuqori qiymatga ega ekanligini 
bilvosita tasdiqlaydi. Ayni paytda turizm xizmatlari eksportining sayyohlar soniga nisbatan sezilarli darajada tez 
sur’atlarda o‘sishi bir sayyohga to‘g‘ri keladigan o‘rtacha xarajat hajmi ortganini, ya’ni bojxona tartib-taomillarini 
liberallashtirish nafaqat miqdoriy, balki sifat ko‘rsatkichlariga ham ijobiy ta’sir ko‘rsatganini anglatadi.

Multiplikativ samarani baholash. Jahon Sayohat va Turizm Kengashining iqtisodiy modellariga ko‘ra, 
turizm sektoriga sarflangan har bir 1 AQSH dollari iqtisodiyotda qo‘shimcha 2,5–3,2 AQSH dollari miqdoridagi 
bilvosita va qo‘zg‘atilgan talabni yuzaga keltiradi [8]. Agar bojxona infratuzilmasini “to‘siqsiz” holatga keltirish 
orqali O‘zbekiston qo‘shimcha 1 million nafar sayyohni jalb qilsa va ularning har biri o‘rtacha 400 AQSH dollari 
sarflasa, bu 400 mln AQSH dollari miqdoridagi to‘g‘ridan to‘g‘ri eksportni anglatadi. O‘rtacha 2,8 koeffitsiyent 
qo‘llanilganda (1)-formulaga muvofiq:

		  ΔY=2,8 ⋅ 400 mln = 1120 mln USD 							       (4)

Demak, bojxona to‘siqlarining bartaraf etilishi O‘zbekiston yalpi ichki mahsulotiga real hisobda 1,12 
milliard AQSH dollari miqdorida multiplikativ qiymat qo‘shishi mumkin. Mazkur ko‘rsatkich bojxona xizmatlarini 
raqamlashtirishga yo‘naltiriladigan kapital xarajatlarning qisqa muddatda qoplanishini ilmiy jihatdan asoslaydi.

Istiqbol prognozi. Mavjud statistik ma’lumotlar hamda kutilayotgan institutsional islohotlar samarasi 
asosida 2030-yilgacha bo‘lgan davr uchun ikkita ssenariyni ajratish mumkin. Bazaviy ssenariyga ko‘ra, 
bojxona infratuzilmasi joriy holatda saqlanib qolsa, turizm xizmatlari eksporti yillik o‘rtacha 5–6 foizlik tabiiy 
o‘sish sur’atlari hisobiga 2030-yilga borib 6,0–6,5 milliard AQSH dollarini tashkil etadi, chunki chegara 
infratuzilmasining mavjud sig‘imi bundan ortiq oqimni qabul qilish imkoniyatini cheklaydi. Institutsional 
ssenariyga ko‘ra esa API/PNR, turistlar uchun yagona darcha, elektron darvozalar hamda sun’iy intellektga 
asoslangan xavflarni profillash tizimlari to‘liq joriy etilganda, chegaraning o‘tkazish qobiliyati 2–3 barobar oshadi 
va turizm xizmatlari eksporti yillik 12–15 foizlik geometrik o‘sish trayektoriyasiga chiqib, 2030-yilda 9,0–9,5 
milliard AQSH dollari miqdoriga yetishi mumkin.

X U L O S A  V A  T A K L I F L A R .
Tadqiqot natijalari shuni ko‘rsatadiki, zamonaviy sharoitda bojxona xizmatlari turizm makroiqtisodiyotida 

“to‘siq” funksiyasidan kapital va odamlar oqimini tezlashtiruvchi “logistik ko‘prik” funksiyasiga o‘tib bormoqda. 
Taklif etilgan mualliflik ta’rifi ilmiy adabiyotlarda ushbu yo‘nalish bo‘yicha mavjud yondashuvlarni to‘ldiradi hamda 
turizm salohiyati va bojxona xizmatlarini yagona integratsiyalashgan tizim sifatida ko‘rib chiqish imkonini beradi.

Tadqiqot natijalari asosida quyidagi amaliy takliflar ilgari suriladi.
Turistlar uchun yagona raqamli darcha yaratish. UN/CEFACTning 33-tavsiyasi asosida “bir marta 

taqdim etish” tamoyilini joriy etib, sayyohning elektron viza, bojxona deklaratsiyasi, ekologik yig‘im va transport 
vositasiga oid ma’lumotlarni mamlakatga kelishidan oldin yagona platformaga kiritishini ta’minlash. Buning 

2	  Manba: O‘zbekiston Respublikasi Statistika agentligi, Turizm qo‘mitasi va BMT Jahon Turizm Tashkiloti ma’lumotlari asosida muallif 
tomonidan tuzilgan [3; 9].

uchun “Davlat chegarasi orqali o‘tkazish punktlarida nazorat tartibotlarini integratsiyalash to‘g‘risida”gi yaxlit 
normativ-huquqiy hujjatni qabul qilish maqsadga muvofiq.

API/PNR tizimining huquqiy asosini shakllantirish. ICAOning 45 daqiqalik standartiga barqaror erishish 
maqsadida aviakompaniyalar tomonidan yo‘lovchilar haqidagi ma’lumotlarni bojxona organlariga uzatish 
tartibini belgilovchi maxsus qonun hujjatini qabul qilish. Unda uzatiladigan ma’lumotlarning tarkibi, uzatish 
muddati, saqlash muddati hamda maxfiylik kafolatlari qat’iy belgilanishi lozim.

Noinvaziv nazorat va sun’iy intellektga o‘tish. Sayyohlarning yuklarini ularning ko‘z o‘ngida ochib 
tekshirish amaliyotini bosqichma-bosqich takomillashtirib, uning o‘rniga konveyerda ishlaydigan uch o‘lchamli 
tomografiya skanerlari va sun’iy intellekt asosidagi avtomatik tahlil infratuzilmasini yaratish. Jismoniy ko‘rik 
ulushini WCO SAFE standartlariga muvofiq umumiy oqimning 3–5 foizigacha kamaytirish.

Bojxona kodeksiga sayyohlar maqomini kiritish. Yangilangan Kioto konvensiyasining Maxsus “J” ilovasi 
normalarini qonunosti hujjatlaridan kodeks darajasiga ko‘tarib, Bojxona kodeksiga “Sayyohlar va yo‘lovchilar 
uchun bojxona tartibotlarini soddalashtirish” nomli alohida bobni kiritish. Unda og‘zaki deklaratsiyalashning 
ustuvorligi qat’iy norma sifatida belgilanishi maqsadga muvofiq.

Mintaqaviy integratsiyani chuqurlashtirish. Markaziy Osiyo davlatlari bilan “Silk Visa” yagona turistik 
makonini shakllantirish maqsadida, birinchi navbatda, Yevropa Ittifoqining EES tizimiga o‘xshash yagona 
biometrik qayd etish bazasini yaratish hamda qo‘shma nazorat-o‘tkazish punktlarini tashkil etish. Xalqaro tajriba 
bunday modellar chegarada kutish vaqtini 50 foizga, infratuzilmani saqlash xarajatlarini esa kamida 30 foizga 
qisqartirish imkonini berishini ko‘rsatadi.

